
చాటుపద్యమణిమంజరి








గీ. అనుచు నీపంక్తి భుజియింతు రనుదినంబు

    భూసురశ్రేష్ఠు లెలమి నుప్పొంగి పొంగి

    మహితచారిత్ర కొండయామాత్యపుత్ర!

    కుటిలదుర్మంత్రిమదభంగ! కోటసింగ!

సీ. రావూరుపురిఢిల్లిరాజ్యంబులందుండి

                    సింధుబర్బరమధ్యసీమనుండి

    పాంచాలమాళవపాండ్యభూములనుండి

                    కటకకుల్యాచరగయలనుండి

    ఘోట్టాణటెంకణఘూర్దరోర్వులనుండి

                    మళయాళకేరళమహులనుండి

    భోజకర్ణాటకాంభోజభూములనుండి

                    సాల్వాంధ్రముఖ్యదేశములనుండి

గీ. చాలనేతెంచు సద్ద్విజసంఘములకు

    నన్నదానంబు గావించుచున్న దొరవు

    భవ్యచారిత్ర! కొండయప్రభుసుపుత్ర!

    కుటిలదుర్మంత్రిమదభంగ! కోటసింగ!

క. నరజన్మంబునఁ బుట్టినఁ

    గరణీకమె యుత్తమంబు కరణంబైనన్

    పురుషార్థపరుఁడు గావలె

    శిర సెత్తినఫలము కోటసింగనవర్యా!

చ. గడుసరి లోభియర్థ మది కన్నపుదొంగల బందిపోటుకున్

    బుడమిని వారకాంతలకు భూపతికిం జనుఁ గోటసింగ! నీ

    పడసిన యర్థ మార్తులకు బాంధవకోటికి యాచకాళికిన్

    గుడికిని సత్త్రశాలకును గూపతటాకవనప్రతిష్ఠకున్.

గీ. కోటసింగరాజు మాటవాసియె కాని

    గంగమాంబవలన ఘనత కెక్కె

		 ఈ పేజీలో చివరి మార్పు 24 జనవరి 2021న 09:15కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

